
Sullivimmi avatangiisit aammalu suliffimmi iluarisimaarinninneq pitsanngoriaateqarnissaanut 

suliniutit tigussaasut aallaavigalugit sulinngitsoortarneq qanoq annikillisarneqarsinnaaneranut 

Suliffigissaaneq pillugu siunnersuisooqatigiit oqaaseqaatiliornissaa anguniarlugu 

Naalakkersuisut peqqusinissaat pillugu Inatsisartut aalajangiiffigisassaattut siunnersuut. 

Oqaaseqaat suliniutit qanoq ataqatigiissaarneqassanersut atuutsinneqalissanersullu 

siunnersuutinik tunniussissaaq.  

(Inatsisartunut Ilaasortaq Anna Wangenheim, Demokraatit)  

 

 

 

Akissuteqaat 

(Isumaginninnermut, Suliffeqarnermut Nunamullu Namminermut Naalakkersuisoq) 

 

Suillermeerinninneq 

Naalakkersuisut siunnersuummut nassiunneqartumut qujapput. 

 

Sullivimmi avatangiisit pitsaanissaa Naalakkersuisut pingaartittorujussuuvaat. Taamaattumik  

Naalakkersuisut saqqummiuppaat Sullivimmi Avatangiisit pillugit Inatsit allanngortinnissaanut 

suliniut ukiami ataatsimiinnermi 2022, tassanilu ilaatigut pingaartinneqarpoq sullivimmi 

tarnikkut avatangiisit. Ilanngullugu Siunnersuut Inatsisartut Inatsisaat Sulisitsisup 

atorfeqarnermi atugassarisitaasut pillugit ilisimatitsisussaaneranut Inatsisartut inatsisaat 

(atorfeqarnermut uppernarsaasarnermut inatsit). 

 

Suliffeqarfinnut ataasiakkaanut aammalu sulisunut ataasiakkaanut assigiinngittartorujussuuvoq 

suliniutit suut sullivimmi avatangiisinut pitsanngortitsisinnaanersut. Suliartornissamut 

qilanaartarneq sulisunut ataasiakkaanut minnerunngitsumillu suliffeqarfimmut 

iluaqutaasarpoq.  

 

Ammasumik sulliffeqarfinni avatangiisinik eqqartuisarneq siunnersuisarnerlu, aammalu sulisut 

sulisitsisullu eqqartuisarneratigut pitsaasumik sullivimmik avatangiiseqalernissat 

anguneqarsinnaavoq. 

 

Naalakkersuisut akissuteqaammi eqqaariikkakka tunngavigalugit siunnersuummut 

isumaqataapput, suliffigissaaneq pillugu siunnersoqatigiit piumaffigissallugit, qanoq 

sulinngitsoortarneq annikillisinneqarnissaanut ersarissunik siunnersueqqullugit, sullivimmi 

avatangiisit aammalu suliffeqarfimmi sulinermi nuannernerulersitsisinnaasunik. 

 

 

 


